
BENGKEL PENAMBAHBAIKAN KURSUS TISSA-UUM PERKASA PENDIDIKAN PERAKAUNAN

UUM ONLINE: Pusat Pengajian Perakaunan Tunku Puteri Intan Safinaz (TISSA-UUM) dengan kerjasama Pusat Pengajaran dan
Pembelajaran Universiti (UTLC) telah berjaya menganjurkan Bengkel Pengajaran dan Pembelajaran (P&P): Penambahbaikan Kursus
Perakaunan pada 7 dan 8 September 2026 di Bilik Mesyuarat Insan Fikir, TISSA-UUM.
 
Bengkel ini menghimpunkan seramai 90 peserta terdiri daripada barisan pensyarah serta pakar Pendidikan Berasaskan Hasil (OBE)
kursus perakaunan. Tirai program dibuka dengan sesi taklimat perancangan pengajaran bagi Semester A261 yang disampaikan oleh
Timbalan Dekan (Akademik & Antarabangsa), Prof. Madya Dr. Arifatul Husna Mohd Ariff.
 
Agenda kemudiannya diteruskan dengan sesi soal jawab interaktif mengenai perkembangan terkini polisi dan dasar akademik universiti
bersama Pengarah Pusat Perancangan Dasar dan Kecemerlangan (CAEP), Prof. Madya Dr. Mohd Zailani Mohd. Yusoff serta Timbalan
Pengarah, Dr. Noraini Yusuff.

Pada sebelah petang pula, delegasi Jabatan Akreditasi Antarabangsa (IAD) di bawah Pusat Pengurusan Kualiti dan Akreditasi (PPQA)
yang diketuai oleh Prof. Dr. Natrah Saad telah menyampaikan taklimat memfokuskan kepada keperluan dan perkembangan semasa
akreditasi AACSB. Sesi ini memberi penekanan kepada seluruh warga akademik dan pentadbiran TISSA-UUM tentang kepentingan
usaha kolektif dalam mengekalkan status akreditasi AACSB yang telah diraih oleh kesemua program akademik di pusat pengajian ini.
 
Menyentuh aspek perkembangan akademik, bengkel dua hari ini memberi tumpuan kepada pengemaskinian dokumentasi silibus.
Langkah strategik ini bertujuan untuk memperkukuh pematuhan terhadap standard kualiti akademik yang digariskan oleh Agensi
Kelayakan Malaysia (MQA) dan panel Education Board Institut Akauntan Malaysia (MIA).
 
Di samping itu, peserta turut melaksanakan aktiviti pengemaskinian silibus berpandukan keperluan Kerangka Kelayakan Malaysia
(MQF) 2024 Versi 2.0. Proses Penambahbaikan Kualiti Berterusan (CQI) bagi silibus OBE ini diterajui secara langsung oleh pakar-pakar
kursus bagi memastikan Table 4 OBE dapat dikemas kini dengan lebih tepat dan sistematik.
 

Menambah nilai pengisian program, bengkel ini turut memuatkan perbincangan mendalam mengenai kurikulum perakaunan
berdasarkan penetapan Hala Tuju 4 yang mula diperkenalkan pada sesi akademik 2025/2026 dengan penekanan khusus terhadap
penerapan elemen adab dan etika profesional.
 
Usaha menterjemahkan kerangka OBE serta penyelarasan kurikulum terkini merupakan inisiatif penting dalam membantu TISSA-UUM
mengekalkan kualiti pendidikan tahap tertinggi, di samping menjamin kelangsungan proses pengajaran berimpak tinggi yang selari
dengan kehendak industri.
 



Sepanjang bengkel berlangsung, peserta telah mempamerkan komitmen yang jitu dan terlibat secara aktif dalam sesi perbincangan
berkumpulan mengikut kluster kursus pengajaran masing-masing.

